
Brusela, protekzionismoaz dauden ezadostasunak konpondu nahian 

Erreformaren eztabaidari gailendu zaio Europako Batzordeak «nazionalismo ekonomiko» deitu duena.
Europako Batasunaren goi bilera. Atzo eta gaur Bruselan bilduta daude Ebko agintariak. Ez da espero enplegu eta hazkunde ekonomikoan askorik aurreratzea.

erredakzioa 

Protekzionismo ekonomikoaren gaineko eztabaida da nagusi Europako Batasuneko 25 estatu kideetako ordezkariak atzo eta gaur Bruselan egiten ari diren goi bileran. Elkarlan eta erreforma ekonomikoa zen, printzipioz, bilkuraren ardatza, baina protekzionismoaren inguruko polemikak hartu dio aurrea. Frantziak eta Italiak liskarrak dituzte Italiako konpainia batek (Enel) Frantziako beste bat (Suez) erosteko proposamenaren eta energia politikaren inguruan; kritikoen hitzetan, akordio horrek lehiakortasuna ahultzen du. Alemaniako E.ON konpainiak Espainiako Endesa erosteko eginiko antzeko proposamenak ere tirabirak eragin ditu. Hala, «protekzionismo eta nazionalismo ekonomikoa» leporatu diete Madrili eta Parisi Europako Batzordeak eta EBko zenbait kidek, erosketa proposamenen aurrean haiek trikua bezala jokatu dutela argudiatuta. 

Nolanahi ere, ez dira horiek mahai gainean dauden gai bakarrak. Energia, EBren etorkizuneko mugak eta EBren beraren etorkizuna, besteak beste, ere jorratuko dituzte.

Enpleguari eta ekonomiaren hazkundeari bultzada ematea ere eztabaidagai izango da, agintariek lehenago hori egitea agindu eta gauzatu gabe utzi ondoren. Halarik ere, behatzaileek uste dute arlo horietan oraingoan ere ez dutela aurrerapauso sendorik egingo. Luxenburgoko lehen ministro Jean-Claude Junckerrek atzo esan zuen bilkura «normala» izango dela, «erabaki garrantzitsurik gabe». «Ez litzateke zentzuzkoa izango, agintari europarren aldetik, goi bilera bakoitzean erabaki ikusgarriak hartzeko gai diren irudia ematea», azaldu zuen.

Aitzitik, EBko txandakako presidente (eta Austriako lehen ministro) Wofgang Schusselek enplegu eta energia alorretan «emaitza handiak» lortu nahi zituela nabarmendu zuen. «Programa handia proposatu dugu, ikerketa, enplegu sorkuntza, enpresa txiki zein ertainak eta energia eztabaidagai izateko. Halere, giroa hobea litzateke Europako hazkunde ekonomikoaren inguruko aurreikuspenak bete izan balira». Dena dela, urtean bi milioi lanpostu sortu ahal izateko oinarrizko baldintzak eratzeko eginahalak egin behar direla esan zuen. 

Goi bileraren beste asmoetako bat Lisboako Agenda delakoak (2000. urtekoa) enplegua eta hazkundea sustatzeko duen estrategia hezurmamitzen hastea da. EBko Hogeita bostak «behingoz ekiteko unea» dela esatekoak dira. Lisboako Agendaren helburu nagusia «EB 2010erako munduko ekonomiarik lehiakorrena bihurtzea» da.

Zentzu horretan, Europako Talde Liberaleko kide diren bost lehen ministrok ( eta beste estatu batzuetako ordezkariek barne merkatu bakarra eskatu zuten atzo, gasa eta argindarraren alorrerako. «Lehiakorra, gardena, eragingarria eta protekzionismorako lekurik izango ez duena nahi dugu», adierazi zuten. 

Goi bileraren hasieran, bestalde, eta EBren presidentetzaren ekimenez, Europako Banku Zentraleko, Sindikatuen Europako Konfederazio eta UNICE ugazaben elkarteko ordezkariek parte hartu zuten. Sindikatuen konfederazioko buru Candido Mendezek honakoa galdegin zien EBko estatu eta gobernu buruei: «Langileen Europarekiko konfiantza lehengoratu eta haien kezkei kasu egin behar zaie». 

Bitartean, Europako Legebiltzarrak estatu kide batzuen mugimendu protekzionistekiko bere kezka berretsi zuen. Hala, lehiakortasun zintzoa eta ez baztertzailearen alde egiteko eskatu zion Europako Batzordeari. Azken erakunde honetako presidentea, Jose Manuel Durao Barroso, honela mintzatu zen protekzionismoaren auziaz: «Errespetatu beharreko legedia dago». Energia arloko EBko politikaz, aldiz, ez dabiltzala botere gehiago eskatzen esan eta sektorean «integrazio handiagoa» behar dela nabarmendu zuen. 

Alemania eta Frantzia 

Alemaniako kantziler Angela Merkelek, goi bilera hasi aurretik nabarmendu zuen EBko kideek ez dutela energiaren sektorean «termino nazionaletan» pentsatu behar. Haatik, arlo horretan Europako Batzordeari eskumen gehiago emateari uko egin zion. «Onartu behar dugu energia arloan Europa mailako eragileak daudela, eta ezin dugula soilik termino nazionaletan pentsatu». 

Frantziako presidente Jacques Chirac, ordea, Parisen politika defendatzekoa zen, ekonomiaren funtsezko sektoreetako (defentsa eta energia) konpainiei beste enpresen menpe ez geratzeko lege babes berezia emateko.Herenegun Italiak bertan behera utzi behar izan zuen protekzionismoa gaitzestea proposatzeko aurkeztekoa zen plana. Besteak beste, Danimarka, Finlandia, Herbehereak, Irlanda eta Suediak eman zioten ezezkoa planari. 

IMMIGRAZIOA 

Etorkinen integrazio politika bateratuaren alde egin du G6k 

Europako Batasuneko sei estatu kiderik populatuenak biltzen dituen G6 taldeak immigrazioaren gaineko bi eguneko bilkura bukatu zuen atzo Heiligendammen (Alemania). Alemania, Frantzia, Erresuma Batua, Espainia, Italia eta Poloniako Barne ministroek etorkinen integrazio politika bateratuaren alde egin zuten, baita «legez kanpoko» immigrazioaren kontrako borroka sendotzearen alde ere. Frantziako Gobernuak proposatutako «integrazio kontratua» eredutzat hartu edo ez erabaki aurretik, aditu talde bati hori aztertzeko agintzea hitzartu zuten. Integrazio kontratu hori etorkinei, dauden herrialdean jarraitu ahal izateko, konpromiso sorta bat exijitzean datza. Immigrazio politika koordinatzea da G6koen xedeetako bat. 

